
Shri Hayagriva Stotram - Samskrita Vyakhyanam

શ્રીહયગ્રીવસ્તોત્રં - સંસ્કૃત વ્યાખ્યાનમ્

શ્રીમાન્ વેઙ્કટનાથાર્યઃ કવિતાર્કિકકેસરી   ।
વેદાન્તાચાર્યવર્યો મે સન્નિધત્તાં સદા હૃદિ॥
સ્વતઃસિદ્ધં શુદ્ધસ્ફટિકમણિભૂભૃત્પ્રતિભટં

સુધાસધ્રીચીભિઃ દ્યુતિભિરપતાપતિભુવનમ્ ।
અનન્તૈઃ ત્રય્યન્તૈરનુવિદિતહેષાહલહલં

હતાશેષાવદ્યં હયવદનમીડીમહિ વહઃ॥

વ્યાખ્યાનં

ઇન્દિરામન્દિરોરસ્કમિન્દાદિસુરવન્દિતમ્-
વન્દારુબૃન્દમન્દારં વન્દે ગોવિન્દબાલકમ્॥ ૧॥
કન્દર્પસંવરાકારં બૃન્દાવનવિભૂષણમ્ ।
આનન્દકન્દજં નન્દનન્દનં વન્દિષીમહિ॥
પ્રણિપત્ય ગુરૂત્તંસં શ્રીમદ્વેદાન્તદેશિકમ્ ।
હયગ્રીવસ્તવવ્યાખ્યાં કુર્વેઽહં તત્પ્રસાદતઃ॥
ઇહખલુ શ્રીમાન્ વેદાન્તદેશિકઃ,સમ્યગુપાસનવિશેષવશીકૃત હૃદય પુણ્ડરીકમધ્યમણ્ડનાયિત તાણ્ડવપ્રચણ્ડતુરઙ્ગમુખ
માર્તાણ્ડમણ્ડલઃ, સકલ પણ્ડિતનિકુરુમ્બમુક્તાતપત્રિતકીર્તિમણ્ડલઃ  , સર્વતન્ત્રસ્વતન્ત્રઃ, કવિતાર્કિકકેસરી  ,
પરમકારુણિકઃ,ભગવત્મલ્યાણગુણગણાનુસન્ધાનેન અનાદિસંસાર સઞ્ચિતદૌષ્કર્શ્ય પાશબન્દીકૃત પ્રાણિબૃન્દં
સન્તિતારયિષુઃ, શ્રીહયગ્રીવમભિષ્ટોતું પ્રતિજાનીતે (સ્વત) ઇતિ । સ્વતસ્સિદ્ધં - સ્વપ્રકાશમ્, નનુ
સિદ્ધશબ્દસ્ય ભાવાર્થવિહિત કૃત્પ્રત્યયાન્તત્વે સ્વત ઇતિ પઞ્ચમ્યર્થભૂતહેત્વર્થવિહિત તસિલ્પ્રત્યયસ્યાનન્વયઃ
સ્યાત્ - સિદ્ધશબ્દસ્ય પ્રકાશમાત્રાર્થકત્વેન, સ્વશબ્દસ્યાપિ “પ્રકાશાર્થકત્વેન તસિઃ પઞ્ચમ્યર્થહેત્વર્થકત્વેન
ચ પ્રકાશાધીનપ્રકાશાર્થલાભાત્, પ્રકૃતે પ્રકાશસ્ય નિત્યત્વેન સ્વાત્માનં પ્રતિ સ્વસ્ય હેતુત્વાસમ્ભવેન ચ
તદસમ્ભવાત્, કર્ત્રર્થવિહિત કૃતકૃત્પ્રત્યયાન્તત્વે  પૂર્વોક્તરીત્યા । સ્વાધીન પ્રકાશવત્ત્વમર્થસ્સ્યાત્। તથા ચ
સ્વસ્યેવ સ્વપ્રકાશસ્યાપિ નિત્યત્વેન પૂર્વોક્ત દૂષણગ્રાસાદિતિ ચેત્, મૈવમ્। ઉભયધાઽપિ દોષાભાવાત્। તથાહિ।

આદ્યપક્ષે-પ્રકાશસ્ય સ્વાધીનત્વે તાત્પર્યાભાવાત્। અન્યાનધીનત્વે તાત્પર્યાત્, દ્વિતીયપક્ષે- સ્વાધીનપ્રકાશવત્ત્વે
તાત્પર્યાભાવાત્, અન્યાનધીનપ્રકાશવત્ત્વે તાત્પર્યાત્, ઉભયથાપિ મણિ પ્રકાશમણ્યાદિ વ્યાવૃત્તિસિદ્ધેઃ। સ્વતઃ -
સ્વસ્માત્, સિદ્ધં - સિદ્ધિઃ - જ્ઞાનં, પ્રકાશ સ્વરૂપં; સિદ્ધં જ્ઞાતં પ્રકાશિતં વા; સ્વાધીન પ્રકાશાભિન્નં અન્યાધીન
પ્રકાશરહિતં વેત્યર્થઃ। સાર્વવિભક્તિકતસિલ્ પ્રત્યયાન્તત્વે તુ પ્રથમાર્ધ વર્ણનસમ્ભવેન સ્વયં પ્રકાશાર્થલાભાન્ન
કોઽપિ દોષગન્ધઃ। યદ્વા - સ્વતઃ - સ્વસ્માત્, સિદ્ધં - ઉત્પન્નં, કારણાન્તરાપાદિતોત્પત્તિ શૂન્યમિત્યર્થઃ।
નિત્યમિતિ યાવત્। અથવા, નિત્યત્વં નાન્યાધીનમિત્યાવા - (સ્વત) ઇતિ। અનેન નિત્યમુક્ત દિવ્યાવૃત્તિઃ, તેષાં
સ્વરૂપ સ્વભાવસ્થિતિપ્રવૃત્તીનાં ભગવદાયત્તત્વાત્। નનુ નિત્યમુક્તસ્વરૂવ સ્વભાવાદીનામપિ નિત્યત્વાત્કથં
ભગદાયત્તત્વમિતિ ચેન્ન, નિત્યાનામપિ તદ્વતિરેક પ્રસઞ્જિતવ્યતિરેક પ્રતિયોગિત્વરૂપ ભગવદાયત્તત્વસમ્ભવાત્।
તથા ચ શ્રુતિઃ- “કો હ્યેવાન્યાત્મ પ્રાણ્યાત્, યદેષ આકાશઆનન્દો ન સ્યાત્” ઇતિ - પરમાણુગતપારિમાણ્ડલ્યસ્ય
નિત્યત્વેઽપ્યાશ્રયાધીનાવસ્થાયા ન્યાયવિદ્ભિરઙ્ગીકારાચ્ચ । નનુ સિદ્ધશબ્દસ્ય નિત્યપર્યાયત્વં કથમિતિ
ચેદુચ્યતે - “સિદ્દે શબ્દાર્થસમ્બન્ધે” ઇત્યત્ર મહાભાષ્યે સિદ્ધશબ્દસ્ય નિત્યપર્યાયત્વેન વ્યાખ્યાનાત્। તથા
હિ। સિદ્ધશબ્દસ્ય કઃ પદાર્થઃ? નિત્યપર્યાયવાચી સિદ્ધશબ્દઃ કથં પુનઃ જ્ઞાયતે? મત્કૂટ સ્થેષ્વવિચાલિષુ ભાવેષુ
વર્તતે તદ્વચ્ચ સિદ્ધં। સિદ્ધા પૃથિવી, સિદ્ધ માકાશ મિત્યલં બહુના। (શુદ્ધસ્ફટિકમણિભૂભૃત્પ્રતિભટ) મિતિ।
શુદ્ધસ્ય - નિર્મલસ્ય, સ્ફટિકમણિભૂભૃતઃ - સ્ફટિકમયપર્વતસ્ય, પ્રતિભટં - તતોઽપ્યતિશયિત કાન્તિમત્ત્વેન તં
તિરસ્કુર્વન્તમિત્યર્થઃ । સુધાસધ્રીચીભિઃ -અમૃતસહચરીખિઃ, દ્યુતિભિઃ - કાન્તિભિઃ, (અપતાપત્રિભુવનમ્)અપગતઃ
તાપઃ - આધ્યાત્મિકાધિદૈવિકાધિભૌતિકાદિ સમસ્તદુઃખાત્મકસ્તાપો યસ્મિન્ તત્; ત્રયાણાં ભુવનાનાં સમાહાર
સ્ત્રિભુવનં, પાત્રાદિત્વાન્ન જીપ્। અપતાપં ત્રિભુવનં યસ્ય તથોક્તઃ; હયગ્રીવકાન્તયશ્ચન્દ્રમણ્ડલમધ્યવૃત્તિસુધાસ
હિતાસ્સત્ય સ્ત્રિલોકીસન્તાપહારિણ્યો ભવન્તિ। મણ્ડલસ્થસ્સુધાંશોઃ “પુંસાં કર્માનલાર્તાનાં પાપિનાં
ક્લેશશાન્તયે, સ્વદેતેન્દુસ્સમુદ્રેણ હ્લાદયન્ગોગણેનવે” ત્યાદિવચનાત્। અનન્તૈઃ- નિરવધિકૈઃ,ત્રય્યન્તૈઃ - વેદાન્તૈઃ,
(અનુવિહિતહેષાહલહલમ્),અનુવિહિતઃ -અનુસૃતઃ, હેષા - હેષાભ્યો હલહલઃ,અશ્વધ્વનિવિશેષો યસ્ય તથોક્તમ્।
યથોક્તં ભાગવતે દ્વિતીય સ્કન્ધે બ્રહ્મનારદસંવાદે - “વાચો બભૂવુ રુશતી શ્વસતોઽસ્ય ન સ્ત” ઇતિ। “તસ્ય હ
વા તસ્ય મહતો ભૂતસ્ય નિશ્વસિત મેતદૃગ્વેદ” ઇતિ શ્રુતિઃ। (હતાશેષાવદ્યં) હતાનિ - પરિહૃતાનિ, અશેષાવદ્યાનિ
- નમસ્તદોષાઃ, યેન તત્તથોક્તમ્। આશ્રિતાનામિતિ શેષઃ। યદ્વા - આશ્રિતાપરાધોપેક્ષકત્વમત્ર વિવક્ષિમ્। “ન
સ્મરત્યપકારાણાં શતમપ્યાત્મવત્તયે” ત્યુક્તેઃ। હતાનિ- અત્યન્તાસંશ્લિષ્ટાનિ, અશેષાવદ્યાનિ - સમસ્તહેયાનિ,
યસ્મિન્ તથોક્તમ્। નિખિલહેયપ્રત્યનીકત્વાત્તત્ર દોષા ન સમ્ભવન્તીતિ ભાવઃ। તથા ચ શ્રુતિઃ - “અપહતપાપ્મા
વિરજો વિમૃત્યુર્વિશોકો   વિજિઘત્સોઽપિપાસસ્સત્યકામસ્સત્યસઙ્કલ્પ” ઇતિ। હયવદનં - હયસ્ય વદનમિવ વદનં
યસ્ય તથોક્તમ્, શાક પાર્થિવાદિત્વાન્મધ્યમપદલોપી   સમાસઃ। (મહ) ઇતિ। પરં બ્રહ્મજ્યોતિષા મપિ જ્યોતિરયં
પુરુષસ્સ્વયઞ્જ્યોતિઃ। “તેજસ્તેજસ્વિનામહ” મિત્યાદ્યુક્તેઃ। ઈડીમહિ - સ્તુવીમહિ। (ઈડ- સ્તુતૌ લડાત્મનેપદમ્)
નિત્યત્વ- તેજિષ્ઠત્વ -સકલદોષાપહારિત્વ- વેદપ્રવક્તૃત્વ- નિર્દોષત્વાદિગુણકં શ્રીહયગ્રીવં સ્તુમ ઇત્યર્થઃ।
સ્વભાવોક્તિરલઙ્કારઃ। “સ્વભાવોક્તિરલઙ્કારો યથાવદ્વસ્તુવર્ણન” મિતિલક્ષણાત્। અત્ર સ્વાતન્ત્ર્યાભિમાન
નિવૃત્તયે કર્તુરનુપાદાનમ્ ।

પ્રાચી સન્ધ્યા કાચિદન્તર્નિશાયાઃ   પ્રજ્ઞાદૃષ્ટે રઞ્જનશ્રી રપૂર્વા ।
વક્ત્રી વેદાન્ ભાતુ મે વાજિવક્ત્રા વાગીશાખ્યા વાસુદેવસ્ય મૂર્તિઃ  ॥ ૨॥
ભગવન્તં સ્તોતું તદાવિર્ભાવપ્રાર્થનયા તમભિમુખીકરોતિ। પ્રાચીતિ। વાસુદેવસ્ય - “સર્વત્રાસૌ સમસ્તં ચ
વસત્યત્રેતિ વૈ યતઃ, તત સ્સ વાસુદેવેતિ વિદ્વદ્ભિઃ પરિપઠ્યત” ઇત્યાદ્યુક્તસ્ય પરમાત્મનઃ, વાજિવક્ત્રા -

હયવદના, વાગીશાખ્યા - વાગીશેતિ આખ્યા યસ્યા તથોક્તા; વેદાન્ -ઋગ્યજુસ્સામાધર્વણરૂપાન્, વક્ત્રી -

વ્યઞ્જયન્તી, “ઋચસ્સામાનિ જજ્ઞિરે છન્દાઙ્ગ્સિ  જજ્ઞિરે તસ્માત્” ઇતિ, “પ્રવક્તા છણ્ડસાં વક્તા પઞ્ચરાત્રસ્ય
ય સ્સ્વય”મિત્યાદિવચનાત્। અત્ર “ન લોકાય નિષ્ઠાખલર્થતૃણા”મિતિ ષષ્ઠીનિષેધઃ। અન્તર્નિશાયાઃ   -

અજ્ઞાનનિશીથિન્યાઃ, કાચિત્-વિલક્ષણા સન્ધ્યા, પ્રાચી સન્ધ્યા - વિભાતસન્ધ્યા, અજ્ઞાનાન્ધકાર નિવર્તિનીતિ 
યાવત્। (પ્રજ્ઞાદૃષ્ટેઃ) પ્રજ્ઞા - તત્ત્વહિતપુરુષાર્થવિષયિણી ધીઃ, સૈવ, દૃષ્ટિઃ - ઈક્ષણં, તસ્યાઃ, અપૂર્વા - પ્રસિદ્ધા
વિલક્ષણા, અઞ્જનશ્રીઃ - અઞ્જનસમ્પન્મૂર્તિઃ  , તનુઃ મે, ભાતુ - સ્ફુરતુ, ભા -દીપ્તૌ લોટ્। તાદૃશમૂર્તિસાક્ષાત્કારે 
સ્વસ્યાપ્યજ્ઞાનનિવૃત્તિપૂર્વક જ્ઞાનવૃદ્ધિર્ભૂયાદિત્યાશયઃ। રૂપકાલઙ્કારઃ। “આરોપ્યવિષયસ્ય સ્યાદતિરોહિતરૂપિણઃ,
ઉપરઞ્જિતમારોપ્યમાણં તદૂપ્રકં મત” મિતિ લક્ષણાત્ ।
જ્ઞાનાનન્દમયં દેવં નિર્મલસ્ફટિકાકૃતિમ્  ।
આધારં સર્વવિદ્યાનાં હયગ્રીવમુપાસ્મહે॥ ૩॥
પૂર્વસ્મિન્ શ્લોકે હયમુખસન્નિધાનં પ્રાર્થિતમ્  । ઇદાનીં  સન્નિહિતં ભગવન્તમુપાસ્મહ ઇત્યાહ (જ્ઞાનાનન્દેતિ)।
જ્ઞાનાનન્દમયં - જ્ઞાનાનન્દપ્રચુરમ્। “તત્ પ્રકૃતવચને મયડિતિ પ્રાચુર્યાર્થે મયટ્। યદ્વા - જ્ઞાનાનન્દમયં -
જ્ઞાનાનન્દસ્વરૂપં, “સ્વાર્થે મયટ્ , પ્રાણમય ઇત્યાદિવત્। “સત્યં જ્ઞાનમનન્તં બ્રહ્મ, કો હ્યેવાન્યાત્કઃ પ્રાણ્યાત્
યદેષ અકાશઆનન્દો ન સ્યા” દિત્યુક્તેઃ। (નિર્મલસ્ફટિકાકૃતિમ્ ) નિર્મલઃ-જાજ્વલ્યમાનઃ,સ્ફટિકઃ -સ્ફટિકમણિઃ,
તસ્યાકૃતિરિવાકૃતિર્યસ્ય   તં; સર્વવિદ્યાનાં - સકલકલાનામ્,આધારં - નિલયં, “છન્દોમયો મખમયોઽખિલદેવતાત્મે”
ત્યુક્તેઃ। હયગ્રીવં દેવમુપાસ્મહે - ધ્યાયામઃ, “આસ- ઉપવેશને” ।
વિશુદ્ધવિજ્ઞાન ઘનસ્વરૂપં વિજ્ઞાનવિશ્રાણનબદ્ધદીક્ષમ્ ।
દયાનિધિં  દેહભૃતાં શરણ્યં દેવં હયગ્રીવમહં પ્રપદ્યે॥ ૪॥
ગુરુલઘૂપાયભૂતયોર્ભક્તિ પ્રપત્ત્યોર્મધ્યે પ્રચરામીત્યાહ (વિશુદ્ધ) મિતિ। અહં - દાસભૂતઃ, દયાયાઃ નિધિં  -
અક્ષયસ્થાનં, તમ્,અતએવ દેહભૃતાં - પ્રાણિનાં, શરણ્યં - રક્ષકં , (વિશુદ્ધવિજ્ઞાનઘનસ્વરૂપં) વિશુદ્ધેન - નિર્મલેન,
વિજ્ઞાનેન, ઘનં - નિબિડં,અન્તર્બહિર્જ્ઞાનમયમિત્યર્થઃ। યદ્વા, વિજ્ઞાનરૂપો ઘનઃ -પિણ્ડઃ, તદ્રૂપમિત્યર્થઃ। “વિજ્ઞાનઘન
એવે”તિ શ્રુતેઃ, સ્વરૂપં યસ્ય, તમ્। (વિજ્ઞાનવિશ્રાણનબદ્ધદીક્ષમ્) વિજ્ઞાનસ્ય - જ્ઞાનયોગસ્ય, વિશ્રાણને - વિતરણે,
બદ્ધા -ધૃતા, દીક્ષા - સઙ્કલ્પઃ, યસ્ય તમ્। “તેષાં સતતયુક્તાનાં ભજતાં પ્રીતિપૂર્વકમ્, દદામિ બુદ્ધિયોગં તં યેન
મામુપયાન્તિ ત” ઇત્યાદિવચનાત્। હયગ્રીવં, પ્રપદ્યે - શરણં યામિ, “પદ્લ્ -ગતૌ” લડાત્મનેપદમ્। જ્ઞાનસ્વરૂપસ્ય
જ્ઞાનપ્રદસ્ય દયાળોઃ સર્વભૂતશરણ્યસ્ય શરણાગતા અસ્મત્સંરક્ષણં કિયદિતિ ભાવઃ ।
સમાહારસ્સામ્નાં પ્રતિપદમૃચાં ધામ યજુષાં

લયઃ પ્રત્યૂહાનાં લહરિવિતતિર્બોધજલધેઃ ।
કથાદૃપ્યત્કૌતસ્કુતકલહ કોલાહલભવં

હરત્વન્તર્ધ્વાન્તં હયવદનહેષાહલહલઃ॥ ૫॥
ભગવતિ હયાસ્યે ભક્તિપ્રપત્તિરૂપોપાયદ્વયં વિધાય,સમ્પ્રતિ ચિકીર્ષિતસ્તોત્રપરિસમાપ્તિ   પ્રતિબન્ધકાજ્ઞાનાન્ધકારનિવૃત્તિં
સર્વવિઘ્નોપશમાદ્ધયમુખ હેષારવસકાશાત્ સ્વસ્ય પ્રાર્થયતે (સમાહર) ઇતિ। સામ્નાં - સામશાખાનાં, સમાહારઃ -
સઙ્ઘાતઃ , તત્સ્વરૂપમિતિ યાવત્। “પ્રણવોદ્ગીથવચસ” ઇત્યુક્તેઃ। ઋક્સાખાનાં, પ્રતિપદં- તદર્થબોધકપર્યાયપદં,
યજુષાં  - તૈત્તિરીયશાખાનાં, ધામ - વાસપ્થાનં, પ્રત્યૂહાનાં - વિદ્યાપ્રતિબન્ધકવિઘ્નાનાં, લયઃ - ધ્વંસઃ, બોધજલધેઃ
- જ્ઞાનસાગરસ્ય, લહરિવિતતિઃ - તરઙ્ગપરંવરા ,(હયવદન હેષાહલહલઃ) હયવદનસ્ય - હયગ્રીવસ્ય, હેષાખ્યો
હલહલઃ - અશ્વધ્વનિઃ, (કથાદૃપ્યત્કૌતસ્કુતકલહ કોલાહલભવમ્) કથાસુ - વાદકથાસુ, દૃપ્યન્તઃ કૌતસ્કુતાઃ - કુતઃ
કુત ઇતિ વાદિનઃ, સ “કસ્કાદિત્વાત્સઃ”, તેષાં, કલહકોલાહલેન -અયથાર્થવાદકલહેન, ભવઃ - જન્યઃ,અન્તર્દ્વાન્તમ્,
હરતુ - નિવર્તયતુ, “હૃઞ્- હરણે”। હેષાહલહલસ્ય સમાહારાદ્યભેદોક્ત્યા ભેદરૂપકાલઙ્કારઃ ।
અપૌરુષેયૈ રપિ વાક્પ્રપઞ્ચૈ રદ્યાપિ તે ભૂતિમદૃષ્ટપારામ્ ।
સ્તુવન્નહં મુગ્ધ ઇતિ ત્વયૈવ કારુણ્યતો નાથ ! કટાક્ષણીયઃ॥ ૬॥
સાક્ષાત્કૃતે ભગવતિ વિવિધ વિચિત્રાનન્તાશ્ચર્ય સનકસનન્દનાદિ ધ્યાનાગોચર દિવ્યસ્વભાવં દૃષ્ટ્વાઽસ્ય
ભગવદ્ગુણાનુવર્ણને પ્રયત્નઃ પરિહસાસ્પદ ઇત્યભિપ્રેત્યાહ (અપૌરુષેયૈ રિતિ)। હે નાથ - હે હયગ્રીવ, અદ્યાપિ
- ઇદાની મપિ, અપૌરુષેયૈઃ - નિત્યૈઃ, “અનાદિનિધના હ્યેષા વાગુત્સૃષ્ટા સ્વયમ્ભુવે” ત્યાદ્યુક્તેઃ। વાક્પ્રપઞ્ચૈરપિ
- વેદજાલૈરપિ, (અદૃષ્ટપારામ્) અદૃષ્ટં - પ્રતિપાદનાવિષયીભૂતં, પારમ્-અવધિઃ, યસ્યા સ્સા તથોક્તા “યતો વાચો
નિવર્તન્તે, અપ્રાપ્ય મનસા સહે” તિ શ્રુતેઃ । “નાન્તોઽસ્તિ મ દિવ્યાનાં વિભૂતીનાં પરન્તપે” ત્યાદિ સ્મૃતેશ્ચ ।
ભૂતિં  - ગુણાદ્યૈશ્વર્યં, સ્તુવન્ - વર્ણયન્, અહં, મુગ્ધઃ - બાલઃ, કૃત્યસાધ્યે યતમાન ઇતિ યાવત્; ઇતિ - હેતોઃ,
ત્વયા, કારુણ્યત એવ - કૃપાવશાદેવ, ન હ્યસ્મદાદિષુ કટાક્ષનિમિત્તં કિઞ્ચિદસ્તીતિ ભાવઃ। કટાક્ષણીયઃ -
બાલેષ્વકિઞ્ચિત્કુર્વત્સ્વપિ પરમકારુણિકસ્ય પિતુઃ કરુણાકટાક્ષઃ સ્વાભાવિક ઇતિ ભાવઃ ।
દાક્ષિણ્યરમ્યા ગિરિશસ્ય મૂર્તિર્દેવી   સરોજાસનધર્મપત્ની ।
વ્યાસાદયોઽપિ વ્યપદેશ્યવાચ સ્સ્ફુરન્તિ સર્વે તવ શક્તિલેશૈઃ॥ ૭॥
લોકે યે વિદ્યાદિકાઃ તે સર્વેઽપિ ભવદીયશક્ત્યંશૈઃ સ્પૃશન્તીત્યાહ (દાક્ષિણ્યે) તિ । હે નાથ - હે હયગ્રીવ,
ગિરિશસ્ય - રુદ્રસ્ય, (દાક્ષિણ્યરમ્યા) દાક્ષિણ્યીન - સુખપ્રિયવચનાદિના, રમ્યા -મનોહરા, યદ્વા, દાક્ષિણ્યેન
- વિદ્યાપ્રદાન સામર્થ્વેન, રમ્યા - મનોજ્ઞા, મૂર્તિઃ  , સરોજાસનસ્ય - ચતુર્મુખસ્ય, ધર્મપત્ની - સહધર્મચરી, દેવી
- સરસ્વતી, વ્યપદેશ્યવાચઃ - પ્રસિદ્ધ ગ્રન્થકર્તારો વ્યાસાદયઃ, વ્યાસવાલ્મીકિશુક પરાશરાદયોઽપિ, સર્વે -
પૂર્વસમુદિતવ્યતિરિક્તાઃ, તવ શક્તિલેશૈઃ - વિદ્યાશક્ત્યંશૈઃ, સ્ફુરન્તિ - ભાન્તિ। “ન તત્ર સૂર્યો ભાતિ ન ચન્દ્રતારકં ,
નેમા વિદ્યુતો ભાન્તિ કુતોઽયમગ્નિઃ, તમેવ ભાન્ત મનુભાતિ સર્વં તસ્ય ભાસા સર્વમિદં વિભાતી” તિ શ્રુતેઃ।
“યદ્યદ્વિભૂતિમત્સત્વં શ્રીમદૂર્જિતમેવ   વા, તત્તદેવાવગચ્છ ત્વં મમ તેજોઽંશસમ્ભવ” મિતિ સ્મૃતેશ્ચ ।

મન્દો ભવિષ્યન્નિયતં વિરિઞ્ચો વાચાં નિધે! વઞ્ચિતભાગધેયઃ ।
દૈત્યાપનીતાં દયયૈવ ભૂયોઽપ્યધ્યાપયિષ્યો નિગમાન્નચેત્ત્વમ્॥ ૮॥
બ્રહ્માદીનામપિ પ્રમાદકાલે ત્વમેવ ગતિરિત્યાહ (મન્દ) ઇતિ। હે વાચાં નિધે - વાગીશ, ત્વં -ભવાન્, (દૈત્યાપનીતાન્)
દૈત્યેન - અસુરેણ, અપનીતાન્ - અપહૃતાન્, નિગમાન્ - વેદાન્, ભૂયોઽપિ - પુનરપિ, દયયા - કારુણ્યેનૈવ,
નાધ્યાપયિષ્યો યદિ, વિરિઞ્ચઃ -બ્રહ્મા, વઞ્ચિતભાગધેયઃ - પ્રતારિતભાગ્યસ્સન્,મન્દઃ -જડઃ, કાર્યાકાર્યવિવેકશૂન્યઃ;
અભવિષ્યત્। હેતુહેતુમતોર્લૃજ્। નિયતં - ધ્રુવમ્। “આપન્નાનાં પરા ગતિ” રિત્યુક્તરીત્યા બ્રહ્મદીનામપ્યાપત્કાલે
ત્વમેવ ગતિ રિતિ ભાવઃ। અત્ર મધુકૈટભાભ્યાં ચતુર્મુખં પ્રતાર્ય વેદા અપહૃતાઃ, તતઃ પ્રબુદ્ધેન બ્રહ્મણા ભગવાન્
પ્રસાદિતઃ મત્સ્યરૂપેણાવતીર્ય, તૌ હત્વા વેદાન્ સઙ્ગૃહ્ય  ધાત્રે વ્યતરદિતિ પૌરાણિકી કથાઽનુસન્ધેયા ।
વિતર્કડોલાં વ્યવધૂય સત્ત્વે બૃહસ્પતિં  વર્તયસે યતસ્ત્વમ્ ।
તેનૈવ દેવ! ત્રિદશેશ્વરાણામસ્પૃષ્ટડોલાયિતમાધિરાજ્યમ્॥ ૯॥
ઇન્દ્રાદીનામપિ ચાધિકારસ્ય સ્થિરીકરણં ત્વદાયત્તમેવેત્યાહ (વિતર્કે) તિ। હે દેવ - હે હયગ્રીવ, યતઃ - યસ્માદ્ધેતોઃ,
ત્વં, બૃહસ્પતિં  - ધિષણં, (વિતર્કડોલાં) વિતર્કૈઃ - દુરૂહૈઃ, ડોલાં - ચિત્તચઞ્ચલતામ્, રજસ્તમઃકાર્યભૂતામ્; તાં,
વ્યવધૂય - નિવાર્ય, સત્વે - સત્વમાર્ગે, વર્તયસે - પ્રતિષ્ઠાપયસે, તેનૈવ - ત્રિદશેશ્વરાણાં - ઇન્દ્રાદીનામ્, આધિપત્યં
- સ્વર્ગાધિપત્યમ્, (અસ્પૃષ્ટડોલાયિતમ્) અસ્પષ્ટં - અનધિગતં, ડોલાયિતં યેન તત્તથોક્તમ્, સ્થિરમિતિ યાવત્।
અભૂદિતિ શેષઃ બૃહસ્પતિઃ તત્પ્રદર્શિત   સન્માર્ગ નિષ્ઠસ્સન્ તેનૈવ માર્ગેણ ઇન્દ્રાદીન્ વર્તયતે અન્યથા અસુરવંશૈઃ
સુરવંશોઽપિ અલબ્ધશ્રીરાજ્યકોશઃ ક્ષયં યાદિત્યાશયઃ, સંશયો હિ હેયગુણઃ। “અજ્ઞશ્ચા શ્રદ્ધધાનશ્ચ સંશયાત્મા
વિનશ્યતિ, નાયં લોકોઽસ્તિ ન પરો ન સુખં સંશયાત્મનઃ, યોગસન્ન્યસ્ત કર્માણં જ્ઞાન સઞ્છિન્નસંશયમ્, આત્મવન્તં
ન કર્માણિ નિબધ્નન્તિ ધનઞ્જય” ઇત્યાદિ ભગવદુક્તેઃ ।
અગ્નૌ સમિદ્ધાર્ચિષિ   સપ્તતન્તો રાતસ્થિવાન્ મન્ત્રમયં શરીરમ્ ।
અખણ્ડસારૈર્હવિષાં પ્રદાનૈરાપ્યાયનં વ્યોમસદાં વિધત્સે॥ ૧૦॥
ઇન્દાદ્રીનાં હવિર્ભાગપ્રદાનમુખેન તૃપ્તિકરોઽપિ ભવાનેવેત્યાહ(અગ્ના)વિતિ। હે દેવ - હે હયગ્રીવ, સપ્તતન્તોઃ
સમ્બન્ધિનિ, (સમિદ્ધાર્ચિષિ  ) સમિદ્ધાનિ - પ્રજ્વલિતાનિ, અર્ચીંષિ - તેજાંસિ , યસ્ય તસ્મિન્નગ્નૌ મન્ત્રમયં -
મન્ત્રાત્મકમ્, શરીરં - વિગ્રહં, આતસ્થિવાન્ - સમ્પ્રાપ્નુવન્ સન્। “અહં ક્રતુ રહં યજ્ઞ સ્સ્વધાહ મહમૌષધમ્,
મન્ત્રોઽહમહમેવાજ્ય મહમગ્નિ રહંહુત” મિત્યાદ્યુક્તેઃ, (અખણ્ડસારૈઃ) અખણ્ડાઃ - અવિચ્છિન્નાઃ, સારાઃ -

માધુર્યાદિરસાઃ, યેષુ તૈઃ; હવિષાં - પુરોડાશાદિહવિષાં, પ્રદાનૈઃ - વિતરણૈઃ,વ્યોમસદાં - ઇન્દ્રાદિદેવાનામ્,આપ્યાયનં
- તૃપ્તિં  , વિધત્સે - વિદધાસિ, “ડુ- ધાઞ્ધારણપોષણયોઃ”। “અહં હિ સર્વયજ્ઞાનાં ભોક્તા ચ પ્રભુ રેવ ચ, સત્રે મમાસ
ભગવાન્ હયશીર્ષ એષઃ,
સાક્ષાત્સયજ્ઞપુરુષસ્તપનીયવર્ણઃ, છન્દોમયસ્સોઽખિલદેવતાત્મા વાચો બભૂવુ રુશતીશ્શ્વસતોઽસ્ય નસ્ત”
ઇત્યાદિવચનાત્ ।
યન્મૂલમીદૃક્પ્રતિભાતિ તત્ત્વં યા મૂલમામ્નાયમહાદ્રુમાણામ્ ।

તત્ત્વેન જાનન્તિ વિશુદ્ધસત્ત્વા સ્તામક્ષરામક્ષરમાતૃકાં તે॥ ૧૧॥
પ્રપઞ્ચસ્ય મૂલકારણમપિ ત્વમેવેત્યાહ (યન્મૂલમિતિ)। હે દેવ, (વિશુદ્ધસત્ત્વાઃ) વિશુદ્ધં - નિર્મલં, સત્ત્વં -
સત્ત્વગુણઃ, યેષાં તે તથોક્તાઃ; ઈદૃક્ - દેવતિર્યઙ્મનુષ્ય સ્થાવરાત્મના અબાધિ તત્વેન પ્રમાણસિદ્ધં, તત્ત્વં -
ચતુર્વિંશતિમહદાદિતત્ત્વં  , (યન્મૂલં) યત્ મૂલં યસ્ય તથોક્તમ્; (આમ્નાય મહાદ્રુમાણામ્) આમ્નાયાઃ - વેદા એવ,
મહાદ્રુમાઃ - વૃક્ષાઃ, તેષાં, યા મૂલં, તામ્,અક્ષરાં- નિત્યામ્,અક્ષરમાતૃકાં -અકારાદ્યક્ષરસમષ્ટિં  , તે - ત્વત્સમ્બન્ધિનં,
તત્ત્વેન - યાથાર્થ્યેન,જાનન્તિ- વિદન્તિ। “જ્ઞા -અવબોધને। “વેદેન રૂપેવ્યકરોત્સતા સતી પ્રજાપતિઃ”, “વેદશબ્દેભ્ય
એવાદૌ દેવાદીનાં ચકાર સઃ” ઇતિ વેદસ્ય જગત્સૃષ્ટિ હેતુત્વાત્તન્મૂલભૂતાયા અક્ષરમાતૃકાયા અપિ ત્વદધીન
ત્વાત્સાક્ષાત્પરમ્પરયા વા કૃત્સ્નમપિ  પ્રપઞ્ચજાતં ત્વત્ત એવોત્પન્નમિતિ ભાવઃ। “યતો વા ઇમાનિ ભૂતાનિ
જાયન્તે”, “તદૈક્ષત, બહુસ્યાં પ્રજાયેયેતિ, તત્તેજોઽસૃજત”, “યન્મૂલાસ્સોમ્યેમાસ્સર્વાઃ પ્રજાસ્સદાયતનાસ્સપ્રતિષ્ઠાઃ,
“ઋચસ્સામાનિ જજ્ઞિરે છન્દાઙ્ગ્સિ  જજ્ઞિરે તસ્માત્”, “કાર્યાણાં કારણં પૂર્વ”મિત્યાદ્યત્રાનુ સન્ધેયમ્ ।
અવ્યાકૃતાદ્વ્યાકૃતવાનસિ ત્વં નામાનિ રૂપાણિ ચ યાનિ પૂર્વમ્ ।
શંસન્તિ તેષાં ચરમાં પ્રતિષ્ઠાં વાગીશ્વર! ત્વાં ત્વદુપજ્ઞવાચઃ॥ ૧૨॥
ઉત્પન્ન પ્રપઞ્ચસ્ય પર્યવસાન સ્થાનમપિ ત્વમેવેત્યાહ (અવ્યાકૃતાદિ)તિ। હે વાગીશ્વર, ત્વમ્, અવ્યાકૃતાત્
- પ્રધાનાત્, પૂર્વં - પ્રથમં, યાનિ નામાનિ - વાચકાનિ, રૂપાણિ - પૃથિવ્યાદિસંસ્થાનાનિ ચ, વ્યાકૃતવાન્ -
પ્રણીતવાનસિ, “ઇમા સ્તિસ્રો દેવતાઃ અનેન જીવેનાત્મનાનુપ્રવિશ્ય નામરૂપે વ્યાકરવાણી” તિ શ્રુતેઃ। તેષાં -
નામરૂપાણાં, ચરમાં પ્રતિષ્ઠાં - પર્યવસાનભૂમિં  , ભવન્તં, (ત્વદુપજ્ઞ વાચઃ) ત્વત્ - તવ, ઉપજ્ઞાનિ - ત્વયા આદૌ
દૃષ્ટાનિ, “ઉપજ્ઞોઽપક્રમં “તદાદ્યા ચિખ્યાયા”મિતિ નપુંસકત્વમ્। તાનિ, વાચશ્ચ તથોક્તઃ, વેદા ઇત્યર્થઃ; શંસન્તિ
- વદન્તિ, “શંસુ - સ્તુતૌ”। શરીરભૂતાનાં પૃથિવ્યાનાં શરીર્યાયત્તસ્થિતિત્વાત્; નામ્નાં વાચકાનાં પ્રકારદ્વારા
પ્રકારિપર્યન્તવૃત્તિકત્વાદિતિ ભાવઃ “યસ્ય પૃથિવી શરીરં યસ્યાપશ્શરીરં યસ્ય તેજશ્શરીરં યસ્ય વાયુશ્શરીરં
યસ્યાકાશશ્શરીરં યસ્યાક્ષરં શરીર”મિત્યાદિ શ્રુતેઃ; “વચસાં વાચ્યમુત્તમ”મિત્યાદિ સ્મૃતેશ્ચ ।
મુગ્ધેન્દુનિષ્યન્દવિલોભનીયાં મૂર્તિં  તવાનન્દસુધાપ્રસૂતિમ્ ।
વિપશ્ચિતશ્ચેતસિ ભાવયન્તો વેલામુદારામિવ દુગ્ધસિન્ધોઃ॥ ૧૩॥
યોગિનો મોક્ષરૂપફલાવાપ્તયે ત્વામેવ ચિન્તયન્તીત્યાહ (મુગ્ધે) તિ। હે વાગીશ્વર, તવ, (આનન્દસુધાપ્રસૂતિમ્)
આનન્દ એવ, સુધા -અમૃતં, તસ્યાઃ પ્રસૂતિર્જન્મ યસ્યાસ્તાં તથોક્તામ્; “રસો વૈ સઃ, રસઙ્ગ્  હ્યેવાયં લબ્ધ્વા નન્દી
ભવતિ, એષ હ્યેવાનન્દયાતિ” ઇતિ શ્રુતેઃ ।(મુગ્ધેન્દુનિષ્યન્દવિલોભનીયામ્) મુગ્ધેન્દોઃ, નિષ્યન્દવત્ - પ્રવાહવત્,
અભૂતોપમા। વિલોભનીયાં - સ્પૃહણીયાં, દુગ્ધસિન્ધોઃ, ઉદારાં- શ્રેષ્ઠાં, વેલામિવ - સેતુમિવ સ્થિતાં, મૂર્તિં  -
વિગ્રહં, વિપશ્ચિતઃ - જ્ઞાનિનઃ, ચેતસિ - હૃદયે, ભાવયન્તિ - પરિશીલયન્તિ, આનન્દ સુધાકરત્વાદિતર વિષયાન્
પરિહૃત્ય તત્રૈવ રમન્ત ઇત્યર્થઃ। “મહાત્માનસ્તુ માં પાર્થ દૈવીં  પ્રકૃતિમાશ્રિતાઃ , ભજન્ત્યનન્યમનસો જ્ઞાત્વા
ભૂતાદિમવ્યયમ્, સતતં કીર્તયન્તો માં યતન્તશ્ચ દૃઢપ્રતાઃ, નમસ્યન્તશ્ચ માં ભક્ત્યા નિત્યયુક્તા ઉપાસતે, તત્રૈકાગ્રં

મનઃ કૃત્વા  યતચિત્તેન્દ્રિયક્રિયઃ, “રમન્તે યોગિનોઽનન્તે નિત્યાનન્દે ચિદાત્મની” ત્યાદિ વચનાત્; તદુક્તં ભગવતા
-“અનન્યાશ્ચિન્તયન્તો માં યે જનાઃ પર્યુપાસતે, તેષાં નિત્યાભિયુક્તાનાં યોગક્ષેમં વહામ્યહ” મિતિ ।
મનોગતં પશ્યતિ ય સ્સદા ત્વાં મનીષિણાં માનસરાજહંસમ્ ।
સ્વયં પુરોવાદવિવાદભાજઃ કિઙ્કુર્વતે  તસ્ય ગિરો યથાર્હમ્॥ ૧૪॥
હયગ્રીવમુપાસીનઃ પુમાન્ પ્રયત્નં વિનૈવ વિદ્યાં લભત ઇત્યાહ (મનોગત) મિતિ। (માનસરાજહંસં) માનસં - મનએવ
માનસં, માનસાખ્યસરઃ; તત્ર, રાજહંસં - રાજહંસવદ્વિહરણોત્સુકમિત્યર્થઃ; ત્વાં મનીષિણાં મધ્યેયઃ - પુમાન્, સદા
- સર્વદેશસર્વકાલસર્વાવસ્થાસુ, “તસ્માત્સર્વેષુ મામનુસ્મર યુધ્ય ચ”, “યન્મુહૂર્તં ક્ષણં વાપિ વાસુદેવો ન ચિન્ત્યતે,
સા હનિસ્તન્મહચ્છિદ્રં સા ભ્રાન્તિ સ્સા ચ વિક્રિયે” ત્યાદ્યુક્તૈઃ; મનોગતં - હૃદયસ્થં, પશ્યતિ - સાક્ષાત્કરોતિ,
મનસા ચિન્તયતીત્યર્થઃ। તસ્ય - જનસ્ય, ગિરઃ - વાચઃ, સ્વયં - યત્નં વિનૈવ, (પુરોવાદ વિવાદભાજઃ) પુરોવાદે -
પ્રાથમિકોપસ્થિતૌ, વિવાદં - અન્યોન્યકલહં, ભાજઃ - ભજન્તઃ, અહમહમિકયા પ્રથમં સ્ફુરન્ત ઇત્યર્થઃ; તાસ્સત્યઃ,
યથાર્હં - યથાયોગ્યં, કિઙ્કુર્વતે  - કિઙ્કરત્વં ભજન્તે, “ડુકૃઞ્ - કરણે” ।
અપિ ક્ષણાર્થં કલયન્તિ યે ત્વામાપ્લાવયન્તં વિશદૈર્મયૂખૈઃ ।
વાચાં પ્રવાહૈરનિવારિતૈ સ્તે મન્દાકિનીં  મન્દયિતું ક્ષમં તે॥ ૧૫॥
ન કેવલં ત્વામુપાસીનસ્ય વિદ્યાફલમાત્રમપિ ત્વતિવાચાલકત્વમપીત્યાહ (અપી) તિ। હે વાગીશ, વિશદૈઃ -
સ્વચ્છૈઃ મયૂખૈઃ - કિરણૈઃ, આપ્લાવયન્તં - હ્લાદયન્તં, સેવકાનિતિ શેષઃ। ત્વાં, યે - ભક્તાઃ, ક્ષણાર્થમપિ -

સૂક્ષ્મકાલમપિ, કલયન્તિ - ધ્યાયન્તિ, તે - ભક્તાઃ, અનિવારિતૈઃ - પ્રતિવાદિભિર્નિરોદ્ધુમશક્યૈઃ  , વાચાં - ગિરાં,
પ્રવાહૈઃ - પરમ્પરાભિઃ, મન્દાકિનીં  - ગઙ્ગાં , મન્દયિતું - અલ્પવેગાં કર્તુમ્, ક્ષમન્તે - શક્નુવન્તિ, તેષાં વાગ્વેગો
ગઙ્ગા  પ્રવાહવેગાદપ્યતિશયિતસ્સ્યાદિતિ ભાવઃ ।
સ્વામિન્! ભવદ્યોગસુધાભિષેકાદ્વહન્તિ ધન્યાઃ પુલકાનુબન્ધમ્ ।
અલક્ષિતે ક્વાપિ નિરૂઢમૂલમઙ્ગેષ્વિવાનન્દધુમઙ્કુરન્તમ્  ॥ ૧૬॥
ધન્યાનામેવ ત્વયિ લાભ ઇત્યાહ (સ્વામિન્નિ) તિ। હે સ્વામિન્ - વાગીશ, (ભવદ્યોગ સુધાભિષેકાત્)ભવતસ્સમ્બન્ધી
યોગઃ - ભક્તિયોગઃ, સ એવ સુધા, તયા, અભિષેકઃ - સ્નપનં, તસ્માદિત્યર્થઃ; અલક્ષિતે - અદૃષ્ટે, ક્વાપિ -

ક્વચિત્પ્રદેશેઽપિ, “યોગી યુઞ્જીત સતતમાત્માનં રહસિ સ્થિતઃ, એકાકી યતચિત્તાત્મા નિરાશીરપરિગ્રહઃ, શુચૌ
દેશે પ્રતિષ્ઠાપ્ય સ્થિરમાસનમાત્મનઃ, નાત્યુચ્છ્રિત્રં  નાતિનીચં ચેલાજિનકુશોત્તર”મિત્યાદ્યુક્તેઃ; (નિરૂઢમૂલમ્) નિરૂઢં -
દૃઢતરમ્, મૂલં યસ્ય તમ્; અઙ્ગેષુ  - અવયવેષુ, અઙ્કુરન્તં  - ઉદ્યન્તમ્, અનન્દધુમિવ સ્થિતં - આનન્દ મિવ સ્થિતં,
“સ્યાદાનન્દ ધુ રાનન્દ” ઇત્યમરઃ। પુલકાનુબન્ધં - રોમાઞ્ચં, ધન્યાઃ - ભાગ્યવન્તઃ, વહન્તિ - પ્રાપ્નુવન્તિ। “વહ -

પ્રાપણે”। ઉપમાલઙ્કારઃ ।
સ્વામિન્! પ્રતીચા હૃદયેન ધન્યાસ્ત્વદ્ધ્યાન ચન્દ્રોદયવર્ધમાનમ્ ।
અમાન્તમાનન્દપયોધિમન્તઃ પયોભિરક્ષાં પરિવાહયન્તિ॥ ૧૭॥

ત્વાં ચિન્તયન્ પરમાનન્દમનુભવતીત્યાહ (સ્વામિ) ન્નિતિ। હે સ્વામિન્ - હયગ્રીવ, ધન્યાઃ - ભાગ્યવન્તઃ, પ્રતીચા
“અભ્યાસયોગયુક્તેન ચેતસા નાન્યગામિને” ત્યુક્તરીત્યા અન્તર્મુખેન, હૃદયેન - મનસા, ત્વદ્ધ્યાનં ચન્દ્રોદયઃ,
તેન વર્ધમાનં -જૃમ્ભમાણમ્ , અત એવ, અન્તર્હૃદયે , અમાન્તં - અપર્યાપ્તમ્, ઉદ્વેલમિતિ યાવત્; આનન્દપયોધિં  -
સુધાબ્ધિં  , અક્ષાં પયોભિઃ -આનન્દબાષ્પૈઃ, પરિવાહયન્તિ - પ્રસ્રવન્તિ ।
સ્વૈરાનુભાવત્વદધીનભાવાસ્સંરબ્ધવીર્યાં ત્વદનુગ્રહેણ॥
વિપશ્ચિતો નાથ! તરન્તિ માયાં વૈહારિકીં  મોહનપિઞ્છિકાં તે॥ ૧૮॥
ભવદ્યોગિનઃ ત્વત્કટાક્ષેણૈવ માયાં તરન્તીત્યાહ (સ્વૈરાનુભાવે) તિ હે નાથ - હે હયગ્રીવ, (સ્વૈરાનુભાવદ્વદધીનભાવાઃ)
સૈરાનુભાવસ્ય - સ્વેચ્છાવિહારસ્ય, ત્વત્, તવ,અધીનં - વશંવદઃ,ભાવઃ -અભિપ્રાયઃ યેષાં તે તથોક્તાઃ; વિપશ્ચિતઃ -
જ્ઞાનિનઃ, ત્વદનુગ્રહેણ - ત્વત્સઙ્કલ્પેન, સંરુદ્ધવીર્યાં - નિરુદ્ધશક્તિં  , વૈહારિકીં  - લીલોપકરણભૂતાં, મોહનપિઞ્છિકાં
-સકલલોકવ્યામોહનકરીં મયૂરાદિ પિઞ્છભૂતામ્। લોકે ઇન્દ્રજાલિકવિદ્યાવતાં વિવિધવિચિત્રાનન્તાશ્ચર્યકરકાર્યજનન
સમર્થઃ કશ્ચન પિઞ્છવિશેષઃ પ્રસિદ્ધઃ। “મયાં તુ પ્રકૃતિં   વિદ્યાન્માયિનં તુ મહેશ્વર” મિત્યાદ્યુક્તેઃ; ત્વદનુગ્રહેણ -

ત્વત્પ્રસાદેન, તરન્તિ - અતિક્રામન્તિ ।
પ્રાઙ્નિર્મિતાનાં    તપસાં વિપાકાત્પ્રત્યગ્ર નિઃશ્રેયસ સમ્પદો મે ।
સમેધિષીરન્ તવ પાદપદ્મે સઙ્કલ્પચિન્તામણયઃ પ્રણામાઃ॥ ૧૯॥
જન્માન્તર કૃત તપશ્શાલિનાં માયાતરણે ત્વત્પાદારવિન્દ પ્રણમનમેવ શરણમિત્યાહ (પ્રાગિ)તિ। હે નાથ - હે
હયગ્રીવ, (પ્રત્યગ્રનિઃશ્રેયસસમ્પદઃ) પ્રત્યગ્રા - નૂતના, નિશ્રેયસસમ્પત્ યેષુ તથોક્તાઃ; (પ્રાઙ્નિર્મિતાનાં   ) પ્રાક્ -
પૂર્વજન્મનિ, નિર્મિતાનાં   - કૃતાનાં, તપસાં, વિપાકાઃ - પરિપાકભૂતાઃ, (સઙ્કલ્પચિન્તામણયઃ) સઙ્કલ્પસ્ય - ઇચ્છાયાઃ,
ચિન્તામણયઃ, પ્રણામાઃ, તવ - ભવતઃ, પાદપદ્મે - પાદારવિન્દે, સમેધિષીરન્ - સમભિવૃદ્ધા ભૂયાસુરિત્યર્થઃ,
“એધ-વૃદ્ધૌ”। “હરત્યઘં સમ્પ્રતિ હેતુરેષ્યતશ્શુભસ્ય પૂર્વાચરિતૈઃ કૃતં શુભૈઃ, શરીરભાજાં ભવદીયદર્શનં વ્યનક્તિ
કાલત્રિતયેઽપિ યોગ્યતા” મિત્યુક્તરીત્યા ભૂતભવિષ્યદ્વર્તમાનકાલેષુ ભવદીય પાદારવિન્દસેવા યશસ્કરીતિ ભાવઃ ।
વિલુપ્તમૂર્ધન્યલિપિક્રમાણાં ભૂયાન્ પ્રસાદો મયિ નાથ ભૂયાત્ ।
ત્વદઙ્ઘ્રિરાજીવ  રજઃકણાનાં સુરેન્દ્રચૂડાપદ લાલિતાનામ્॥ ૨૦॥
પૂર્વસ્મિન્શ્લોકે પ્રણામાતિવૃદ્ધિઃ પ્રાર્થિતા  ; ઇદાનીં  પાદારવિન્દ પ્રણામાનન્તરં પાદરજસાં પ્રસાદઃ પ્રાર્થ્યતે
(વિલુપ્તૈ)રિતિ। હે નાથ - હે હયગ્રીવ, (વિલુપ્તમૂર્ધન્યલિપિક્રમાણાં) વિલુપ્તઃ - પ્રમૃષ્ટઃ, મૂર્ધન્યઃ - મૂરિ જાતઃ,
(શરીરાવયવાદ્યત્) લિપીનાં - અક્ષરાણાં, ક્રમઃ - પઙ્ત્કિઃ , યેષાં તે તથોક્તાઃ; “પરિસરવિનતાનાં મૂર્ધ્નિ  દુર્વર્ણપઙ્ત્કિં 
પરિણમયસિ શૌરેઃ પાદુકે ત્વં સુવર્ણમ્” - “અયં દરિદ્રો ભવિતેતિ વૈધસીં  લિપિં  લલાટેઽર્થિજનસ્ય  જાગ્રત્રીમ્,
મૃષા ન ચક્રેઽલ્પિતકલ્પપાદપઃ પ્રણીય દારિદ્યદરિદ્રતાં નળઃ” ઇત્યુક્તરીત્યા (બ્રહ્મણા તત્કર્માનુગુણ્યેન લિખીતાં
દારિદ્યાદ્રિસૂચક લલાટલિપિં  સ્વયમતિશય પ્રદાનેનાન્યથા નયતીત્યર્થઃ; અત એવ, (સુરેન્દ્રચૂડાપદ લાલિતાનામ્)
સુરેન્દ્રૈઃ બ્રહ્માદિભિઃ, ચૂડાપદૈઃ- મૌળિભિઃ, લાલિતાનાં - શ્લાઘિતાનાં, ત્વત્પાદારવિન્દપ્રણતિકાલે વિરોભૂષણત્વેન

ઉહ્યમાનાનામિત્યર્થઃ; (ત્વદઙ્ઘ્રિરાજીવ  રજઃકણાનામ્) ત્વત્ - તવ,અઙ્ઘ્રિરાજીવસ્ય  - પાદારવિન્દસ્ય, રજઃકણાનાં
- પરાગલેશાનાં, ભૂયાન્ - મહાન્, પ્રસાદઃ - અનુગ્રહઃ, મયિ, ભૂયાત્, “ભૂ- સતાયા” માશિષિ લિઙ્ ।
પરિસ્ફુરન્નૂપુર ચિત્રભાનુ પ્રકાશનિર્ધૂત તમોઽનુષઙ્ગામ્  ।
પદદ્વયીં  તે પરિચિન્મહેઽન્તઃ પ્રબોધરાજીવ વિભાતસન્ધ્યામ્॥ ૨૧॥
અજ્ઞાનાન્ધકાર નિવર્તકં જ્ઞાનોદયહેતું ત્વત્પાદારવિન્દં મનસા ધ્યાયામીત્યાહ (પરિસ્ફુરન્નિ) તિ। હે નાથ - હે હયગ્રીવ,
પરિસ્ફુરન્નૂપુર એવ ચિત્રભાનુઃ - સૂર્યઃ, તસ્ય પ્રકાશેન - તેજસા, નિર્ધૂતઃ - પ્રતિક્ષિપ્તઃ, તમોઽનુષઙ્ગઃ  - તમસ્સંયોગઃ,
યસ્યા સ્તાં, તથોક્તામ્;(પ્રબોધરાજીવ વિભાતસન્ધ્યામ્) પ્રબોધઃ - જ્ઞાનમેવ, રાજીવં - તસ્ય, વિભાતસન્ધ્યાં -
પૂર્વસન્ધ્યાં, તે, પદદ્વયીં  - ચરણયુગળમ્, અન્તઃ - મનસિ, પરિચિન્મહે - પરિશીલયામહે, “ચિઞ્ - ચયને” ।
ત્વત્કિઙ્કરાલઙ્કરણોચિતાનાં ત્વયૈવ કલ્પાન્તરપાલિતાનામ્ ।
મઞ્જુપ્રણાદં  મણિનૂપુરં તે મઞ્જૂષિકાં  વેદગિરાં પ્રતીમઃ॥ ૨૨॥
નૂપુરમભિવર્ણયતિ (ત્વત્કિઙ્કરે) તિ। હે નાથ! (ત્વત્કિઙ્કરાલઙ્કરણોચિતાનામ્) ત્વત્ - તવ, કિઙ્કરાણાં -
ભક્તાનામ્, અલઙ્કરણં - ત્વત્પાદારવિન્દરૂપ શિરોભૂષણમ્, તસ્ય, ઉચિતાનાં - પ્રતિપાદનયોગ્યાનાં, યદ્વા,
ત્વત્કિઙ્કરાણાં - બ્રહ્માદીનાં, અલઙ્કરણે - અલઙ્કારકરણે, ઉચિતાનાં - યોગ્યાનામ્। અનેન વિશેષણેન
વેદગિરામાભરણત્વાકારો વ્યજ્યતે; અત એવ નૂપુરમઞ્જૂષિકાત્વેન  રૂપણં સઙ્ગચ્છતે । ત્વયૈવ - ભવતૈવ,
કલ્પાન્તરપાલિતાનાં - રક્ષિતાનાં, વેદગિરાં - વેદવાક્યાનાં, (મઞ્જુપ્રણાદમ્ ) મઞ્જુ - મનોહરઃ, પ્રણાદઃ -
શિઞ્જારવઃ, યતઃ મણિનૂપુરપેટિકાગર્ભગતવેદક્યાનિ શિઞ્જારવત્વેન નિગદ્યન્ત ઇતિ ભાવઃ; મણિનૂપુરં -
મણિમયશિઞ્જીરં ,મઞ્જૂષિકાં  - પેટિકાં, પ્રતીમઃ - જાનીમઃ, “ઇણ્ - ગતૌ”। લોકે યથા ધનવાન્ પુત્રપૌત્રાદીનાં
રક્ષણાર્ધં સર્વાભરણજાતં સઙ્ગોપ્ય  પેટિકાં સઙ્ગૃહ્ણાતિ  તદ્વદિતિભાવઃ ।
સઞ્ચિન્તયામિ પ્રતિભાદશાસ્થાન્ સન્ધુક્ષયન્તં સમયપ્રદીપાન્ ।
વિજ્ઞાનકલ્પદ્રુમપલ્લવાભં વ્યાખ્યાનમુદ્રામધુરં કરં તે॥ ૨૩॥
ઇતઃ પરં ત્રિભિઃ શ્લોકૈઃ  પાણિપઙ્કજમભિવર્ણયતિ (સઞ્ચિન્તયામી)તિ। હે નાથ!, (પ્રતિભાદશાસ્થાન્) પ્રતિભા
- તાત્કાલિકોપસ્થિતિઃ, સૈવ, દશા - વર્તિઃ  , તસ્યાં વર્તમાનાન્, સમયપ્રદીપાન્ - વેદાવિરુદ્ધસિદ્ધાન્તપ્રદીપાન્,
સન્ધુક્ષયન્તં - અભિવર્ધયન્તં, વ્યાખ્યાનકાલે આવશ્યકપ્રબોધમુદ્રયા અઙ્ગુળ્યા  દીપવત્સકલસિદ્ધાન્ત
રહસ્યાર્થપ્રકાશનેનસર્વે સિદ્ધાન્તાઅભિવૃદ્ધાભવન્તીત્યર્થઃ। (વિજ્ઞાનકલ્પદ્રુમ પલ્લવાભમ્) વિજ્ઞાનમયભગવચ્છરીરમેવ
કલ્પદ્રુમઃ - કલ્પતરુઃ, તસ્ય, પલ્લવાનાં - કિસલયા નામ્,આભેવાભા યસ્ય તમ્; (વ્યાખ્યાનમુદ્રામધુરમ્) -વ્યાખ્યાન
મુદ્રયા- બોધમુદ્રયા, મધુરં - મનોહરં , કરં - પાણિં  , સઞ્ચિન્તયામિ - ધ્યાયામિ। રૂપકોપયોસ્સઙ્કરઃ ।
ચિત્તે કરોમિ સ્ફુરિતાક્ષમાલં સવ્યેતરં નાથ! કરં ત્વદીયમ્ ।
જ્ઞાનામૃતોદઞ્ચનલમ્પટાનાં લીલાઘટીયન્ત્રમિવાશ્રિતાનામ્॥ ૨૪॥

(ચિત્ત) ઇતિ - હે નાથઃ!, ત્વદીયં - ભવદીયં, (સ્ફુરિતાક્ષમાલમ્)। સ્ફુરિતા - પ્રકાશમાના,આક્ષમાલા - જપમાલા
યસ્ય તમ્। (જ્ઞાનામૃતોદઞ્ચન લમ્પટાનામ્) જ્ઞાનામૃતસ્ય, ઉદઞ્ચને - ઉદ્ધરણે, લમ્પટાઃ -આસક્તાઃ,આયાસવન્ત
ઇતિ યાવત્; તેષાં, તથોક્તાનામાશ્રિતાનામ્, લીલાઘટીયન્ત્રમિવ સ્થિતં - લીલાચરણાર્થં નિર્મિતો   યો ઘટીયન્ત્રવિશેષઃ,
તમિવ સ્થિતમ્, સવ્યેતરં - દક્ષિણમ્, ચિત્તે - હૃદયે, કરોમિ - પ્રતિષ્ઠાપયામિ ।
પ્રબોધસિન્ધોરરુણૈઃ પ્રકાશૈઃ પ્રવાળસઙ્ઘાતમિવોદ્વહન્તમ્  ।
વિભાવયે દેવ! સપુસ્તકં તે વામં કરં દક્ષિણમાગ્રિતાનામ્॥ ૨૫॥
(પ્રબોધે)તિ। હે દેવ - હયવદન, તે - તવ, પ્રબોધસિન્ધોઃ - જ્ઞાનસાગરસ્ય, અરુણૈઃ - તામ્રૈઃ, પ્રકાશૈઃ -
કાન્તિભિઃ, પ્રવાળસઙ્ઘાતં  - વિદ્રુમસઙ્ઘમ્ , ઉદ્વહન્તમિવ સ્થિતં - બિભ્રતમિવ સ્થિતમ્,સપુસ્તકં - પુસ્તકસહિતમ્,
આશ્રિતાનાં દક્ષિણં - વિદ્યાપ્રદાનસમર્થમ્, વામમપિ દક્ષિણમિતિ વિરોધઃ - તત્પરિહારઃ પૂર્વોક્તરીત્યા। સવ્યં કરં ,
વિભાવયે - ધ્યાયામિ ।
તમાંસિ ભિત્વા વિશદૈઃ પ્રકાશૈસ્સમ્પ્રીણયન્તં વિદુષ શ્ચકોરાન્
નિશામયે ત્વાં નવપુણ્ડરીકે શરદ્ઘને ચન્દ્રમિવ સ્ફુરન્તમ્॥ ૨૬॥
અવયવસૌન્દર્યમભિવર્ણ્ય, વિગ્રહ સૌન્દર્યમભિવર્ણયતિ (તમાંસી) તિ। હે દેવ!, તમાંસિ-અન્તર્બાહ્યન્ધકારાન્,
વિશદૈઃ - સ્વચ્ચૈઃ, પ્રકાશૈઃ, ભિત્વા - છિત્વા, વિદુષશ્ચકોરાન્ - પણ્ડિતાનેવ ચકોરાખ્યશકુનિવિશેષાન્, સમ્પ્રીણયન્તં
- સન્તોષયન્તમ્, નવપુણ્ડરીકે - નૂતન પ્રપુલ્લપદ્મે, સ્ફુરન્તમ્, અત એવ શરદ્ઘને- શરત્માલ મે ,સ્ફુરન્તં ચન્દ્રમિવ
સ્થિતં, ત્વામ્, નિશામયે-સાક્ષાત્કુર્વે। ઉપમાલઙ્કારઃ ।
દિશન્તુ મે દેવ! સદા ત્વદીયા દયાતરઙ્ગાનુચરાઃ  કટાક્ષાઃ ।
શ્રોત્રેષુ પુંસામમૃતં ક્ષરન્તીં  સરસ્વતીં  સંશ્રિતકામધેનુમ્॥ ૨૭॥
ભગવતો વિદ્યાં પ્રાર્થયતે (દિશન્ત્વિ)તિ। હે દેવ, ત્વદીયાઃ, દયાતરઙ્ગાનુ  ચરાઃ - કૃપાકલ્લોલ સહચરાઃ,
કટાક્ષાઃ, પુંસાં શ્રોત્રેષુ, અમૃતં - સુધામ્, ક્ષરન્તીં  - સ્રવન્તીમ્, શ્રોત્રાનન્દકરીમિત્યર્થઃ સંશ્રિતકામધેનું -
આશ્રિતાનામભીષ્ટદાયિનીમ્, સ્વર્ધેનુમિવ સ્થિતાં, સરસ્વતીમ્, સદા મે, દિશન્તુ - વિતરન્તુ, દિશ - અતિસર્જને ।
વિશેષવિત્સારિષદેષુ નાથ! વિદગ્ધગોષ્ઠી સમરાઙ્ગણેષુ  ।
જિગીષતો મે કવિતાર્કિકેન્દ્રાન્   જિહ્વાગ્ર સિંહાસનમભ્યુપેયાઃ  ॥ ૨૮॥
કુમતિવાદભઞ્જનાર્થં વાદકાકાલેષુ ભગવત્સન્નિધાનં પ્રાર્થયતે (વિશેષ વિત્પારિષદેષ્વિ)તિ। હે નાથ - હયગ્રીવ,
ત્વમિત્યધ્યાહરઃ; વિશેષવિદાં - વાદપ્રતિવાદવિશેષજ્ઞાનાં, પારિષદેષુ - પરિષદ્યુક્તેષુ, (વિદગ્ધગોષ્ઠી સમરાઙ્ગણેષુ )
વિદગ્ધાનાં -સમર્થાનામ્, ગોષ્ઠ્યાઃ -સમાજસ્ય,સમરાઙ્ગણેષુ  - વાદશાલાસુ, (કવિતાર્કિકેન્દ્રાન્  ) કવીનાં - ગદ્યપદ્ય
રચનાસમર્થાનામ્, તાર્કિકાનાં   -ઊહપોહાદિ નાનાવિધયુક્તિચતુરાણામ્, ઇન્દ્રાન્ -શ્રેષ્ઠાન્, જિગીષતઃ -જેતુમિચ્છતઃ,
મે, (જિહ્વગ્ર સિંહાસનમ્  ) - જિહ્વાયાઃ - રસનાયાઃ,અગ્રમેવ સિંહાસનં   - સિંહપીઠમ્  ,અભ્યુપેયાઃ - પ્રાપ્નુયાઃ, “ઇણ્ -
ગતૌ” ।

ત્વાં ચિન્તયં સ્ત્વન્મયતાં પ્રપન્નસ્ત્વામુદ્ગૃણન્  શબ્દમયેન ધામ્ના ।
સ્વામિન્! સમાજેષુ સમાધિષીય સ્વચ્છન્દવાદાહવબદ્ધશૂરઃ॥ ૨૯॥
ત્વત્સન્નિધાનવશાદેવ પ્રતિવાતિકોલાહલાન્ સ્તમ્ભયામીત્યાહ(ત્વામિ)તિ। હે સ્વામિન્ - હયગ્રીવ, ત્વાં - ભવન્તં,
ચિન્તયન્, ધ્યાયન્, ત્વન્મયતાં - ત્વદાત્મત્વમ્, પ્રપન્નઃ - પ્રાપ્તઃ,શબ્દમયેન - મન્ત્રમયેન, ધામ્ના - તેજસા, ત્વા મુદ્ગૃણન્  -
સ્તુવન્,અહમિતિ શેષઃ। સમાજેષુ - મહત્સભાસુ, (સ્વચ્છન્દ નાદાહવબદ્ધશૂરઃ) સ્વચ્છન્દવાદાનામાહવેષુ - યુદ્ધેષુ,
બદ્ધઃ - સન્નદ્ધઃ, શૂરઃ - નિપુણઃ, સમેધિષીય - વૃદ્ધિં  પ્રાપ્નુયામ્, “એધ-વૃદ્ધૌ”આત્મનેપદમ્। ભવન્તં ધ્યાયતાં સ્તુવતાં
ચ વાદકધાદાસુ વિજયસ્સ્વાદિતિ ભાવઃ ।
નાનાવિધાનામગતિઃ કલાનાં ન ચાપિ તીર્થેષુ કૃતાવતારઃ ।
ધ્રુવં તવાનાથપરિગ્રહાયા નવં નવં પાત્રમિદં દયાયાઃ॥ ૩૦॥
ભગવતસ્સર્વાભીષ્ટં સમ્પ્રાર્થ્ય, તસ્ય કૃપોદયાય સ્વસ્યાનન્યગતિકત્વમનુસન્દધાતિ (નાનાવિધાના)મિતિ। હે
સ્વામિન્, નાનાવિધાનાં - નાનાપ્રકારાણામ્, કલાનાં - વિદ્યાનામ્, અગતિઃ - અપ્રાપ્યસ્થાનમ્, (ન ચાપિ તીર્થેષુ
કૃતાવતારઃ) તીર્થેષુ - ગઙ્ગાદિપુણ્યતીર્થેષુ , કૃતાવતારઃ - કૃતઃ -અનુષ્ઠિતઃ,અવતારઃ -અવગાહનં યેન સ તથોક્તઃ,
સ્નાત ઇતિ યાવત્; તાદૃશોઽપિ નેત્યર્થઃ। ઈદૃશોઽહં તવ,અનાથપરિગ્રહાયાઃ -અનાથાનાં -દીનાનામ્, પરિગ્રહાયાઃ -
અનુગ્રહ હેતુભૂતાયાઃ, ત્વદીયાયા, દયાયાઃ - કૃપાયાઃ, નવન્નવં -અત્યન્તાભિ નવમ્,અત્યન્તવિલક્ષણમિતિ યાવત્।
પાત્રં - વિષયઃ, અસ્તીતિ શેષઃ; ધ્રુવં - નિશ્ચયઃ, ત્વદેક શરણાવયં ન સાધનાન્તરાવલમ્બિન ઇતિ ભાવઃ ।
અકમ્પનીયાન્યપનીતિભેદૈરલઙ્કૃષીરન્ હૃદયં મદીયમ્ ।
શઙ્કાકળઙ્કાપગમોજ્વલાનિ તત્ત્વાનિ સમ્યઞ્ચિ તવ પ્રસાદાત્॥ ૩૧॥
ઇદાનીં  ત્વદેકશરણસ્ય મે ત્વત્પ્રસાદાદેવ સમસ્તતત્ત્વાનિ કરતલામલકા નીત્યાહ (અકમ્પયાની)તિ। હે સ્વામિન્,
તવ, પ્રસાદાત્ -અનુગ્રહાત્,અપનીતિભેદૈઃ - નાનાવિધાન્યાયૈરપિ,અકમ્પનીયાનિ -અપ્રમૃજ્યાનિ, (શઙ્કાકળઙ્કાપગ
મોજ્વલાનિ) શઙ્કા - અપ્રામાણ્યશઙ્કા, સૈવ કળઙ્કઃ, તસ્યાપગમઃ - નિરાસઃ, તેન ઉજ્જ્વલાનિ - પ્રકાશમાનાનિ,
સમ્યઞ્ચિ - યથાર્થાનિ, તત્ત્વાનિ, મદીયં - મત્સમ્બન્ધિ, હૃદયં - માનસમ્, અલઙ્કૃષીરન્ - અલઙ્કુર્વન્તુ, તવ
પ્રસાદવશાત્સર્વ તત્ત્વસાક્ષાત્કારો ભૂયાદિત્યર્થઃ। “ડુકૃઞ્-કરણે।”
વ્યાખ્યામુદ્રાં કરસરસિજૈઃ પુસ્તકં શઙ્ખચક્રે
બિભ્રદ્ભિન્નસ્ફટિકરુચિરે પુણ્ડરીકે નિષણ્ણઃ ।
અમ્લાનશ્રીરમૃતવિશદૈરંશુભિઃ પ્લાવયન્માં
આવિર્ભૂયાદનઘમહિમા માનસે વાગધીશઃ॥ ૩૨॥
અથ હયગ્રીવમૂર્તે રસાધારણ સ્વરૂપ ધ્યાનપદવીમધિરોહતિ (વ્યાખ્યા મુદ્રામિ)તિ। કરસરસિજૈઃ - ચતુર્ભિઃ 
કરારવિન્દૈઃ, શઙ્ખચક્રે, પુસ્તકં - શ્રીકોશમ્,વ્યાખ્યામુદ્રાં - બોધમુદ્રાં ચેતિ શેષઃ; બિભ્રત્ - વહન્, ભિન્નસ્ફટિકરુચિરે
- દળિતસ્ફટિકમનોહરે,પુણ્ડરીકે - સિતામ્બોજે, નિષણ્ણઃ - આસીનઃ, અમ્લાનશ્રીઃ - નિત્યશ્રીઃ, નિત્યશોભઃ;
અત એવ (અનઘમહિમા) અનઘઃ - નિર્દુષ્ટઃ, મહિમા - માહાત્મ્યમ્, યસ્ય સ તથોક્તઃ; વાગીશઃ - હયગ્રીવઃ,

અમૃતવિશદૈઃ - અમૃતસ્વચ્છૈઃ, અંશુભિઃ - કિરણૈઃ, માં - સંસારાભિતપ્તમ્, પ્લાવયન્ - સેચયન્, મમેત્યધ્યાહરઃ;
માનસે - ચિત્તે, આવિર્ભૂયાત્ = સન્નિધેયાત્, “ભૂ સત્તાયા” માશિષિ લિજ્। મનસિ હયગીવાવિર્ભાવે અમૃત
કલ્પતત્કિરણજાલૈર્મનોગત સકલ સન્તાપ નિવૃત્તિર્મે ભવેદિત્યાશયઃ ।
વાગર્થસિદ્ધિહેતોઃ પઠત હયગ્રીવસંસ્તુતિં  ભક્ત્યા ।
કવિતાર્કિકકેસરિણા   વેઙ્કટનાથેન વિરચિતામેતામ્॥ ૩૩॥
ઇતિ કવિતાર્કિક   સિંહસ્ય   સર્વતન્ત્ર સ્વતન્ત્રસ્ય શ્રીમદ્વેઙ્કટનાથસ્ય વેદાન્તાચાર્યસ્ય કૃતિષુ
શ્રીહયગ્રીવસ્તોત્રં સમ્પૂર્ણમ્ ।
કવિતાર્કિકસિંહાય     કલ્યાણગુણશાલિને ।
શ્રીમતે વેઙ્કટેશાય વેદાન્તગુરવે નમઃ॥
શ્રીમતે નિગમાન્ત મહાદેશિકાય નમઃ ।
સ્વગ્રન્થસ્ય વિશ્વસનીયત્વાય સ્વનામ પ્રકટયન્ સ્વકૃતસ્તોત્રસ્ય ફલમ પ્યાહ(વાગર્ધે)તિ। હે સુધિય ઇત્યધ્યાહરઃ;
કવિતાર્કિકકેસરિણા   - કવિતાર્કિક   શ્રેષ્ઠેન, વેઙ્કટનાથાહ્વયેન; વિરચિતાં - નિર્મિતામ્  , એતાં, સમ્યક્પદવાક્ય
રચનોજ્વલામ્, (વાગર્ધ સિદ્ધિ હેતુમ્) વાચાં - વાગ્રૂપાણામ્,અર્થાનાં, સિદ્ધૌ -જ્ઞાને, હેતું - કારણમ્, હયગ્રીવસંસ્તુતિં
- હયગ્રીવસ્તવં; ભક્ત્યા પઠત - અનુસન્ધદધ્વમ્ ।
ઇતિ શ્રીહયગ્રીવસ્તોત્રસ્ય વ્યાખ્યા સમાપ્તા ।
શ્રીમતે નિગમાન્ત મહાદેશિકાય નમઃ ।

